Vendim nr. 26, datë 25.03.2009

Mbledhja e Gjyqtarëve të Gjykatës Kushtetuese të Republikës së Shqipërisë, e përbërë nga:

Vladimir Kristo,
Kryetar  i Gjykatës Kushtetuese

Fehmi Abdiu,

Anëtar   i
“
“

Kujtim Puto,

Anëtar   i
“
“

Petrit Plloçi,

Anëtar   i
“
“

Vitore Tusha,

Anëtare e
“
“

Sokol Sadushi,
Anëtar   i
“
“

Sokol Berberi,

Anëtar   i
“
“

Admir Thanza 
Anëtar   i       
“          “

Xhezair Zaganjori,
Anëtar   i
“
“

në datën 25.03.2009, mori në shqyrtim paraprak kërkesën me nr.26 Akti, që i përket:

K Ë R K U E S :
SHOQËRIA “ILIRIA” SRL
O B J E K T I:
Konstatimi i cenimit të së drejtës kushtetuese për një proces të rregullt ligjor nga mosekzekutimi i një vendimi gjyqësor të formës së prerë; Ndreqja e pasojës së shkaktuar nga shkelja duke paguar dëmshpërblimin përkatës.
Mbledhja e Gjyqtarëve të Gjykatës Kushtetuese, pasi shqyrtoi kërkesën dhe bisedoi çështjen në tërësi,
V Ë R E N:
Midis kërkuesit dhe R.Sh., përfaqësuar nga ish-Ndërmarrja komunale e plazhit Durrës, është lidhur një marrëveshje për krijimin e ndërmarrjes së përbashkët italo-shqiptare me qëllim zhvillimin e turizmit. Marrëveshja u ratifikuar nga Këshilli i Ministrave me Vendimin nr.119, datë 28.03.1991. Për shkak të divergjencave në mënyrën dhe fondet e investimit, pala italiane iu drejtua Arbitrazhit Ndërkombëtar për zgjidhjen e mosmarrëveshjeve, parashikuar në kontratën e themelimit nga të dyja palët.

Me vendimin datë 13.07.1993 Gjykata e Arbitrazhit Ndërkombëtar vendosi detyrimin e qeverisë shqiptare t’i paguajë shumën prej 48.239.000.000 lireta italiane dhe kamatë vjetore prej 13% të shumës. Ky detyrim u njoh me vendimin nr.6, datë 02.04.1998 të Gjykatës së Apelit Tiranë. 

Pala shqiptare, në vitin 2003, iu drejtua gjykatës me kërkesën për rivendosje në afat të ankimit ndaj vendimit nr.6, datë 02.04.1998 të Gjykatës së Apelit Tiranë. Gjykata e Apelit Tiranë, me vendimin nr.179, datë 26.12.2003, vendosi pranimin e kërkesës duke rivendosur në afat të drejtën e ankimit. 

Me vendimin nr.222, datë 10.02.2005, Kolegji Civil i Gjykatës së Lartë vendosi prishjen e vendimit nr.6, datë 02.04.1998 dhe rikthimin e çështjes për gjykim po nga ajo gjykatë por me tjetër trup gjykues. 

Gjykata e Apelit Tiranë, me vendimin nr.21, datë 14.02.2006, vendosi pushimin e gjykimit të çështjes për shkak të moslegjitimimit të përfaqësuesit të kërkuesit. Ky vendim u prish përsëri nga Gjykata e Lartë me vendimin nr.1067, datë 26.09.2007 të Kolegjit Civil duke ia rikthyer përsëri çështjen Gjykatës së Apelit Tiranë, e cila ende nuk ka dhënë një vendim mbi çështjen në fjalë. 

Kërkuesi i është drejtuar Gjykatës Kushtetuese duke kërkuar:

- Konstatimin e cenimit të së drejtës kushtetuese për një proces të rregullt ligjor nga mosekzekutimi i një vendimi gjyqësor të formës së prerë.

- Ndreqjen e pasojës së shkaktuar nga shkelja duke paguar dëmshpërblimin përkatës.

Mbledhja e Gjyqtarëve e Gjykatës Kushtetuese çmon, se Gjykata e Apelit Tiranë është ende duke shqyrtuar çështjen me palë: paditës “Shoqëria Iliria”, të paditur “Qeveria Shqiptare” dhe me objekt: “Dhënien e fuqisë ligjore të vendimit të Gjykatës së Arbitrazhit Ndërkombëtar”. Për sa kohë që nuk ka ende një vendim gjyqësor të formës së prerë, Gjykata Kushtetuese nuk mund të marrë në shqyrtim kërkesën e paraqitur.

Nisur nga sa më lart, Mbledhja e Gjyqtarëve të Gjykatës Kushtetuese çmon, se kërkesa nuk përmban kushtet e përcaktuara në nenet 131, gërma “f” dhe 42 të Kushtetutës së Republikës së Shqipërisë. 

PËR KËTO ARSYE:

Mbledhja e Gjyqtarëve të Gjykatës Kushtetuese të Republikës së Shqipërisë, në bazë të nenit 131/f të Kushtetutës së Republikës së Shqipërisë dhe nenit 31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, me shumicë votash,
V E N D O S I:

Moskalimin e çështjes për shqyrtim në seancë plenare.
MENDIM I PAKICËS

Mbledhja e Gjyqtarëve të Gjykatës Kushtetuese të Republikës së Shqipërisë, gjatë shqyrtimit paraprak të çështjes me kërkues Shoqëria “ILIRIA” S.R.L, dhe me objekt  “Konstatimin  e cenimit të së drejtës kushtetuese për zhvillimin e një procesi të rregullt ligjor për mosekzekutimin e një vendimi gjyqësor të formës së prerë, si dhe për zgjatjen e paarsyeshme dhe të pajustifikuar të procedurave gjyqësore dhe ndreqjen e pasojës së shkaktuar nga shkelja duke shpërblyer dëmin ekonomik”, me vendimin nr.26, datë 25.03.2009, ka vendosur moskalimin e çështjes për shqyrtim në seancë plenare. 

Argumenti i përdorur nga shumica e gjyqtarëve të Gjykatës Kushtetuese për të mos e konsideruar çështjen në juridiksionin e saj kushtetues lidhet me faktin se Gjykata e Apelit Tiranë është duke e shqyrtuar çështjen dhe përderisa nuk ka ende një vendim gjyqësor të formës së prerë, Gjykata Kushtetuese nuk mund të marrë në shqyrtim kërkesën e paraqitur.

Gjyqtarët në pakicë janë kundër arsyetimit të mbajtur nga shumica për mosshterimin e mjeteve të ankimit nga ana e kërkuesit, Shoqëria “ILIRIA” S.R.L. 

Neni 13 i Konventës Europiane për të Drejtat e Njeriut garanton të drejtën e kërkimit të një mjeti ankimi efektiv si në këndvështrimin ligjor ashtu edhe në atë praktik. Efektiviteti i një “mjeti ankimi” brenda kuptimit të nenit 13 nuk varet në sigurinë e një rezultati të favorshëm për kërkuesin, por ai nënkupton një kriter minimal të shpejtësisë. Integrimi i Konventës Evropiane për të Drejtat e Njeriut në nenin 17 të Kushtetutës së Republikës së Shqipërisë si dhe përfshirja e kërkesës së gjykimit brenda një kohe të arsyeshme në nenin 42 të saj, e imponon Gjykatën Kushtetuese që çështje të kësaj natyre të mos i nxjerrë nga juridiksioni i saj kushtetues. Përderisa ekziston një mjet ankimi i përgjithshëm përpara Gjykatës Kushtetuese, sipas nenit 131, shkronja “f” të Kushtetuës, ankesa me pretendimin për gjykimin e një çështje tej afateve të arsyeshme mund të paraqitet në rrethana të caktuara, edhe përpara shterimit të mjeteve të tjera të ankimit të brendshëm (Shih Rekomandim REC (2004)6 i Komitetit të Ministrave për shtetet anëtarë “Mbi përmirësimin e mjeteve të brendshme të ankimit”, miratuar më 12 maj 2004, gjatë sesionit të 114 të Komitetit të Ministrave; -Shtojcë 22-, FZ- ekstra, Korrik 2007).       

Nga ky këndvështrim i problemit, jemi të mendimit se sipas objektit të kërkesës së paraqitur përpara kësaj gjykate, kërkuesi Shoqëria “ILIRIA” S.R.L., legjitimohet për të nisur një gjykim të karakterit kushtetues, në kuptim të nenit 42 të Kushtetutës së Republikës së Shqipërisë dhe të nenit 6 të Konventës Europiane për të Drejtat e Njeriut. Pretendimi i paraqitur nga kërkuesi për cenimin e të drejtës për një proces të rregullt ligjor, që lidhet me zgjatjen e paarsyeshme dhe të pajustifikuar të procedurave gjyqësore, në bazë të dispozitave të sipërcituara dhe të nenit 131, shkronja “f” të Kushtetutës së Republikës së Shqipërisë përfshihet brenda juridiksionit të Gjykatës Kushtetuese. 

Për rrjedhojë kërkesa i plotëson kushtet për të kaluar në seancë plenare.  


 
Anëtarë: Petrit Plloçi, Sokol Berberi, Sokol Sadushi, Admir Thanza

